
Se as reedicións non son un fei-
to habitual da literatura gale-
ga, menos o son no eido da li-

teratura dramática. Tampouco é nor-
mal que un texto dramático reciba 
tres premios de recoñecida función 
canonizadora, nin que unha escrito-
ra procedente da narrativa e o ensaio 
acade tal éxito na súa primeira expe-
riencia teatral, mais, por excepcional 
que semelle, isto é o que lle aconte-
ceu ao texto de Teresa Moure (Premio 
María Casares 2009, Premio Rafael 
Dieste 2007, Premio AELG 2009) que 
no seu día puxo en escena Teatro do 
Atlántico coa dirección de Xulio Lago 
e un elenco entre o que destacaba 
a tamén premiada María Bouzas no 
papel de Aldara.

Pouco habitual é tamén a presen-
za de dramaturgas con “a” entre as 
listas de textos dramáticos premia-
dos e representados, un mal endé-
mico que o teatro galego hai só uns 
poucos anos que semella comezar 
a soterrar. Precisamente o xénero 
tampouco foi nin é un tema central 
dos textos teatrais do país, e esta 
primavera trae nese sentido un so-
pro de aire fresco. Se cadra con exce-
siva narratividade e amosando cer-

tas lagoas no eido da creación dra-
mática, como a sobreabundancia de 
personaxes (feito que a máis sinté-
tica versión escénica confirmou) ou 
a excesiva carga conceptual e ideo-
lóxica, o texto de Teresa Moure pre-
senta unha trama argumental que 
pode sorprender pola contempora-
neidade coa que son tratados tanto 
o conflito coma os personaxes. 

Un convento de monxas rexenta-
do por Aldara recibe a visita dun ca-
baleiro irmandiño que prega acubi-
llo para curar as feridas da batalla. A 
liberdade e emancipación feminina 
(e humana) que profesa a abadesa é 
tal que non só se permite o luxo de 
deixar entrar o cabaleiro en recin-
tos interditos aos homes, senón que 
mesmo remata cometendo un dos 
máis pecadentos actos que somos 
capaces de imaxinar nunha monxa 

da época: acto central da acción dra-
mática cuxa natureza reservamos 
para non chafar o procurado efecto 
da sorpresa. Con todo, si diremos a 
este respecto (e a modo de pista) que 
a autora recorre con soltura á tradi-
ción tan teatral do travestismo femi-
nino como motor e asemade desen-
leante da acción dramática. 

É posíbel que, igual que o punto 
de vista feminista e a doada reso-
lución do conflito, esta chiscadela 
á intersexualidade e á liberdade de 
escolla sexual poida parecer invero-

símil, mais debemos entender que 
tanto os personaxes como a acción 
mesma están ao servizo da forte car-
ga ideolóxica do texto. Unha compo-
ñente ética patente en longos diálo-
gos expositivos nos que se debaten 
temas como o dogmatismo machis-
ta da Igrexa ou a lexitimidade da loi-
ta armada cando se basea nun derei-
to emancipador. 

Por último, se algo hai que desta-
car e agradecer a esta Primavera, é o 
esforzo da autora por utilizar unha 
lingua rica e culta que dese impre-

sión de antigüidade sen perder lixei-
reza. Para iso fai uso do infinitivo 
conxugado e outros recursos pro-
pios da lingua galega que están a ser 
substituídos por opcións castelani-
zadoras (asemade, bisbar, beizón…). 
Un esforzo que os autores moitas 
veces deixan de lado e que neste 
caso sen dúbida pagou a pena e axu-
da a Teresa Moure a entrar de cheo 
no pequeno e pouco visíbel grupo 
das dramaturgas galegas, eses cris-
tais atravesados por teatros. Un tex-
to excepcional.  // Roi Vidal Ponte

A 
nova dunha morte inmi-
nente colle a Manuel pe-
daleando sobre a súa bici-
cleta estática. “Bicicleta-

bicicletabicicletabicicleta. Bicicleta 
é unha palabra bonita”. E pedalean-
do pensa nas cousas que nunca vai 
poder facer, nas palabras que non 
vai aprender, no tango que quedou 
sen bailar. Susana, a filla, e Luís, o 
xenro, móvense arredor del coma 
caricaturas insensibles, prepara-
dos para o despegue social. María 
limpa trofeos, ou o que lle manden. 
Todos falan, pero ninguén escoita. 
Diálogo de xordos. 

Xerais edita Sempre quixen bailar 
un tango, XVII Premio Álvaro Cun-
queiro de Textos Teatrais en 2008, 
un texto sobre a ambición desme-
dida e a paixón polas aparencias, 
sobre a vellez, a enfermidade, sobre 
os soños irrealizables e a comuni-
cación imposible. 

Teresa González Costa demos-
tra un manexo áxil e intelixente do 
diálogo teatral pensado por e para 
a súa actualización sobre os esce-
narios. Sempre quixen bailar un tan-
go articúlase con base no discurso 
verbal dos personaxes, e especia-

liza as accións físicas que propón 
nunha única tarefa, a de subliñar o 
automatismo dos corpos.  Pero, se 
ben é certo que, ao xeito tradicio-
nal, a chave está máis no que se di 
ca no que se fai, a palabra é aquí 
un artefacto de poder ambivalente 
que busca desmitificar a linguaxe 
como canle de relación e comuni-
cación ao tempo que logra recupe-
rala como elemento fundacional do 
xogo escénico. 

A linguaxe como espello e a lin-
guaxe como pretexto. A escrita de 
González Costa harmoniza am-
bas as dimensións sen entorpecer 
a fluidez dunha trama centrada na 
mecanización e na parálise das re-
lacións humanas. Velaí o interese 
dunha proposta que destaca, pre-
cisamente, pola coherencia da súa 
estrutura dramática. Ao situar o 
drama actual da incomunicación, 
non no uso da palabra, senón no 
seu cerne mesmo, é dicir, nos des-
exos radicalmente individualistas 
que a expelen, a acción deberá evo-
lucionar segundo estratexias de 
incorporación que revelen teatral-
mente o inconsciente máis prima-
rio dos personaxes. En liña coa tra-

dición dramática do absurdo, Sem-
pre quixen bailar un tango desinte-
gra progresivamente as retóricas 
lingüísticas, até a transparencia, 
devolvendo aos personaxes a un 
estadio case infantil dende o que é 
posible mesturar absurdidade e co-
tidianidade sen que a proposta per-
da un ápice de crueza e realismo. 

O sutil tratamento da compo-
ñente absurda nos diálogos advír-
tese sobre todo nas conversas en-
tre Susana e Luís, matrimonio de 
autómatas de mecánica hipócrita 
e escintilacións de neon que caen 
na trampa do seu propio cinismo, 
converténdose en espellos cónca-
vos que reflicten tanto a conforma-
ción illada, superficial e materialis-
ta de nós mesmos como individuos, 
como o funcionamento das redes 

sociais, totalmente insolidario e ca-
rente de compromiso, aquí exem-
plificado no marco da familia.  

A escolla do marco temporal non 
pode ser máis acertada. Estamos 
nun momento previo a todo, espa-
zo de irresolución onde todo acon-

tece, pero onde nunca pasa nada. 
Luís e Susana están sempre a pi-
ques de saír, Manuel está a uns días 
de morrer. Existencias no baleiro, 
palabras do baleiro. Neste contex-
to, será que aínda é posible bailar 
ese tango?  // Andrea Álvarez Pino

